
A2r 

                           Dem Durchleuchtigſten 
                      Großmechtigſten Fuͤrſten vnd 
           Herrn/ Herren Ferdinanden ʒu Hungern vnd 
       Behem Koͤnig/ Printʒ vnd Jnfant in Hiſpanien/ Ertʒ= 
     hertʒog ʒu Oſterreich/ Hertʒog ʒu Burgundi/ Graue ʒu 
       Habſpurg/ Flandern vnd Tyrol/ꝛc. meinem gnedigſten 
            Herrn/ embeut ich Hieronymus Bouer Schul= 
                    theiß ʒu Colmar mein vnderthaͤ 
                         nigſt allʒeit gehorſamſt 
                                       dienſt. 
GNedigſter Koͤnig vnd Herr/ 
demnach vnd ich ʒu mehrmaln nit 
on ſonder freud vnd vnderthenig= 
lichſter begird/ gehoͤrt vnd ver= 
nommen/ das E. Koͤ. May. nach 
auß vnd abrichtung der Koͤniglichen vñ Lands 
notturfftigen geſchefft / vñ obligenden ſachen/ 
ſo das ʒeit vnd muß geben mag/ nach Koͤnig= 
licher vnd angeborner art vnd tugend geneigt/ 
ſich gehabter vnd fuͤrkerter muͤhe vnd arbeit 
mit leſung der warhafftigen Hiſtorien vnd 
Ritterlichen Geſchichten der alten Keiſern/ 
Koͤnigen vnd Fuͤrſten/ ʒu ergetʒen vnd ʒu beluͤ= 
ſtigen. Dieweil ich dann nit mit ringer arbeit 
den fuͤrtrefflichen Griechiſchẽ Hiſtoriẽ ſchrei= 
                                                                        A ij 

A2v 

 Vorred. 
ber Herodianum/ den der hochgelehrt Ange= 
lus Politianus hievor in das Latein gebracht/ 
in diß folgend Teutſch vertolmetſcht / in wel= 
chem Buch ich nicht wenig von dem Landt 
Pannonia/ ſo man jetʒund dʒ Koͤnigreich Vn= 
gern neñet / befunden/ So hab ich niemand an= 
dern dañ E. Koͤ. Mat. als dem rechten Haupt 
vñ eignen Herrn deſſelbigen Koͤnigreichs/ diß 
mein arbeit vnd verteutſchtes Buch / billicher 
wiſſen mit aller vnderthenigkeit ʒu verehren/ 
Jn dem dann E. Koͤn. Mayt. groß vnd ſel= 
tʒam enderung der ſachen/ vnd viel neuwerung 
der ding befinden/ nemlich viel Exempel deß 
wandelbarn Gluͤcks auff beid weg/ wunder= 
barlich raͤht vnd anſchleg/ vñ derſelbigen raht= 
ſchleg vnverhoffte ʒufell vnd außgeng/ vnd an= 
derß das von wegen der ſeltʒame nit allein lu= 
ſtig iſt ʒu hoͤren/ ſonder auch ʒu wiſſen (damit 
man ſich in anſehung frembder ſchaͤden nach 
dem ſpruch Seneca/ ſicher wiſſe ʒu haltẽ) nuͤtʒ= 
lich ſein mag. Das geruch E. Koͤn. Mayt. in 
gnaden anʒunemmen/ vñ mich in genedigſten 
befelch ʒu haben. Datum Augſpurg / auff den 
xij. tag Septembris/ Anno 1530. 
                                                                 Vorred 

 Vorred in die Herodiani= 
ſchen Hiſtori. 
WElche Hiſtorienſchreiber die al= 
ten geſchichten den nachfolgen= 
den eroͤffnet / vnd die alten gedecht 
nuß der Hiſtorien mit dem Buchſtaben ʒu 
erneuwern ſich gefliſſen / die haben am al= 
lermeiſten/ als ſie das lob der kunſt begert/ 
vnd ſich geuͤbet/ jren namen vor der ſtraff 
der vnwiſſenheit ʒu beſchirmen jr hoͤchſte 
vernunfft vñ geſchicklicheit daran gewen= 
det/ das ſie die warheit ʒu ergruͤnden mehr 
geſetʒt / dann in ſatʒung ʒierlicher vnd wol= 
ſtehender rede/ Vñ betrachtet wo ſich bege 
be/ das in den dingẽ nach langer ʒeit jchts 
falſches befunden/ ſo wuͤrde das verworf= 
fen vnd verachtet / vnd ſie durch die ſuͤſſig= 
keit der red vnd verkuͤndung nit wenigers 
der kuͤnſt vnd angelegter arbeit nicht em= 
pfencklich. Die andern vnderwunden ſich 
ſchlechte vñ leichtfertige ſachen / doch mit 
einem ſcharpffen kuͤnſtlichen beſchreiben / 
weit von dem waren glauben / ʒu erheben/ 
vnd werden daʒu gereitʒt durch ſonderlich 
feindſchafft vnd haß gegen den Tyrannen 

 Vorred. 
vnd wuͤterichen/ oder aber ʒu lob der Fuͤr= 
ſten/ Herrn / Stett/ oder ſondern perſonen/ 
mit dem rhum ʒu ſchmeichlen vnd liebko= 
ſen. Dargegen aber ich Herodianus ein ſol= 
lich Hiſtori / die nit von andern angenom= 
men/ noch vnbekannt/ oder die der geʒeug= 
nuß nottuffrtig/ ſonder von den jenen die 
ſolche Hiſtori leſen / nach jren ſinnen vñ ge= 
dechtnuß anhangende/ bey hoͤchſtem glau= 
ben vnd groſſem fleiß ʒuſam̄en geſetʒt ha= 
ben/ abʒuſchreiben angenom̄en habe/ hof= 
fende/ das die den nachfolgenden nit vn= 
luſtig ſein / mit jrer erkanntnuß vnd jnn= 
halt der ſachen/ deren ſouil / geſchickt/ nuͤtʒ= 
lich vnd trefflich groß / auch nit ſo gar vor 
langer ʒeit beſchehen ſeind. Dann ſo man 
von dem Keiſer Auguſto an/ biß auff Mar- 
cum den Keiſer rechnet/ ſo findet man das 
der Roͤmiſch gewalt vnder eins Keiſers 
handen geweſen / nemlich bey verlauffung 
200. jaren (dann ſoviel wirdt biß ʒu der 
regierung deß Keiſers Marci geʒelt) eint= 
weders ſo mancherley ſeltʒamer verende= 
rung im regiment/ oder aber der Buͤrger= 
lichen innwendigen Krieg halb/ ſo vil vnd 
mancher hand fell vñ vnfell/ in emboͤrung 
                                                                   vnd 

 Vorred. 
vñ auffruͤren ſo vieler voͤlcker / in ſo manig= 
faltiger eroberung vnſer vñ der feind ſter= 
ten/ Da ʒu erdbidem/ peſtilentʒ/ auch in der 
Fuͤrſten/ der Keiſer/ vñ Tyrañen leben vnd 
weſen/ ſo vil neuwe/ ſovil vngehoͤrte ſachẽ/ 
das keine/ oder gantʒ wenig/ dergleichen 
exempel bey den alten funden werdẽ/ Vn= 
der denen etliche lang/ die andern kuͤrtʒlich 
regiert/ vñ haben jrer etlich/ als ſie kaum an 
das Keiſerthum̄ traten/ etwan den tag da 
ſie Keiſer genañt worden/ widerumb ver= 
ſtoſſen/ Dañ dieweil vñ in ſechtʒig jaren / die 
Statt Rom viel mehr Keiſer gehabt hat / 
dañ ʒu aller andern ʒeit/ ſo folget auß dem / 
das fuͤrwar viel vñ mancher hand ſachen / 
die da ſeltʒam ʒu hoͤren / vñ ʒu verwundern/ 
entſtanden ſind/ Darum̄ on ʒweifel die Fuͤr 
ſten vñ Keiſer / als die der hendel erfarẽ/ die 
jren vñ ſich ſelbs mit groſſem fleiß regiert / 
Dargegen habẽ aber die juͤngern ſich weich 
vñ leichtfertig gehalten/ alſo dʒ ſie vil neu= 
werung auffgericht/ auß dem folgt dʒ mit 
vngleichẽ alter vñ gemuͤt auch widerſpen= 
nige vnd vngleiche ſitten kom̄en. Diſe ding 
welcher geſtalt die geſchehen / wil ich nach 
ordnung der Keiſer ʒu jrẽ ʒeitẽ beſchreibẽ. 

